
శాస్త్రంబు లెల్లెడలం జెల్లుబడియై ప్రవర్తిల్లెడు- నాసమయంబునందు వాసు

దేవపరాయణు లగునమ్మహాత్ము లైనవైష్ణవులు తమోనిరాసం బాచరించి

యచ్యుతపదంబు నొందుదురు.

	సీ.	
సాత్వికంబులు రాజసములు దామసములు

నన మూఁడువిధముల నవనిఁ బరగు

శాస్త్రంబులందు విశ్వప్రభు సర్వాత్ము

హరిఁ జెప్పునవి సాత్వికాహ్వయములు,

జలజగర్భుని సరస్వతి హవ్యవాహనుఁ

బ్రణుతించునట్టివి రాజసములు

ప్రకట తమఃప్రవర్తకు నుమానాథుఁ గీ

ర్తనసేయు నవియెల్లఁ దామసములు,



	 







	తే.	
వానిఁ గొనియాడి యతఁడె దైవంబుగాఁగ

గొలిచి సంపన్ను లగుచుఁ గోర్కులు ఫలించి

బలియులై సాత్వికుల బాధపఱచి నగుచు

నెడల విడుతురు హరిసేవ నెల్లవారు.

	క.	
హరిహరుల సమముజేసిన

హరుఁడే పరతత్వ మనిన యాశాస్త్రములుం

ధర సత్య మనిన దుర్గతి

దొరకునె హరిసమముపలుక దోషము గాదే!

	క.	
ఈపగిదిఁ గలియుగంబున

నేపారు నుపద్రవంబు లెల్లను భద్రం

బై పరగు చంద్రపుష్కరి

ణీపరిసర మందలేవు నెఱి నొకనాడున్.

	క.	
జగదుద్భవ పరిపాలన

విగమంబులు లీలగాఁగ వెలిసిన హరికిన్

ఒగి నుపసంహృతి నపు డిం

పగు నప్పుడు గల్గుఁ గలిసమాగమ ముర్విన్.

		 ఈ పేజీలో చివరి మార్పు 8 జనవరి 2021న 04:07కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

